MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 94

L-Erbgħa, 20 ta’ Ottubru, 2021.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:04 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Karol Aquilina; l-Onor. Jonathan Attard; l-Onor. Clayton Bartolo, Ministru għat-Turiżmu u l-Protezzjoni tal-Konsumatur; l-Onor. Glenn Bedingfield; l-Onor. Alex Muscat, Segretarju Parlamentari għaċ-Ċittadinanza u l-Komunitajiet; u l-Onor. Ryan Callus (sostitut tal-Onor. Chris Said), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 93, li saret fit-13 ta’ Ottubru 2021, ġew konfermati.

Bħala matters arising mill-minuti, l-Onor. Karol Aquilina talab li jiġi nnutat li wara l-aħħar laqgħa tal-Kumitat ma kienx intalab ruling mingħand l-Ispeaker minn ebda Membru tal-Kumitat.

L-Onor. Glenn Bedingfield qal li r-ruling ma kienx intalab għax il-Kumitat ma kienx ħa vot fuq it-talba li hu kien għamel fil-laqgħa preċedenti, u ċjoè li l-Kumitat jitlob ruling mingħand l-Ispeaker dwar proċedura li għandu jadotta l-Kumitat. Huwa qal ukoll li sadanittant ir-raġuni għat-talba għar-ruling ġiet superseded by events.

KORRISPONDENZA

Email datata 19 ta’ Ottubru 2021 mibgħuta minn Dr Giannella de Marco rigward ix-xhieda li kellu jagħti s-Sur Paul Apap Bologna fil-laqgħa tal-lum. (Dok. 202)

Email datata 20 ta’ Ottubru 2021 mibgħuta mill-Onor. Konrad Mizzi, fejn fiha nforma lill-Kumitat li ma setax jattendi l-laqgħa tal-lum, kif kien ġie mitlub jagħmel. (Dok. 203)

KONTINWAZZJONI TAL-EŻAMI TAR-RAPPORT TAL-AWDITUR ĠENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION” (Dok. 154 u 154a).

Il-Kumitat irriżuma mit-13 ta’ Ottubru d-diskussjoni dwar dan ir-rapport.


PERMESS LILL‑MEDIA

Il‑membri tal-media li kienu preżenti ngħataw permess sabiex jidħlu jieħdu filmati u ritratti għal ftit minuti.  

Iċ-Chairman qal li sussegwentement għall-aħħar laqgħa, nhar it-Tlieta 19 ta’ Ottubru, ġiet ippreżentata mozzjoni lill-Ispeaker fejn fiha l-Membri tal-Oppożizzjoni talbu li l-Onor. Konrad Mizzi jiġi ordnat jitla’ jixhed quddiem il-Kumitat. Dakinhar stess huwa kien  mar fil-Plenarja u talab li l-Prim Ministru jressaq il-mozzjoni msemmija u jagħmilha tiegħu. Il-Gvern qal li ma kienx hemm għalfejn isir dan minħabba li l-Onor. Mizzi, aktar kmieni dakinhar, kien diġà ddikjara li se jitla’ jixhed quddiem il-Kumitat.

Iċ-Chairman ippropona li, fiċ-ċirkostanzi li l-Onor. Mizzi ma telax jixhed, il-Kumitat kellu jerġa’ jiltaqa’ nhar il-Ġimgħa 22 ta’ Ottubru, u jerġa’ jiġi mitlub sabiex jitla’ jixhed l-Onor. Konrad Mizzi. 

L-Onor. Bedingfield qal li n-naħa tal-Gvern ma kenitx qed taqbel mal-proposta taċ-Chairman, anke għax hu kien skorrett proċeduralment meta talab li l-mozzjoni titressaq fil-Parlament, peress li l-istess mozzjoni kienet diġà ġiet ippreżentata lill-Ispeaker, u talab li tinstab ġurnata oħra. Huwa qal ukoll li n-naħa tal-Gvern kien għad fadlilha mistoqsijiet x’tagħmel lis-Sur Paul Apap Bologna, u għalhekk il-Kumitat kellu l-ewwel isejjaħ lilu biex ikompli jagħti x-xhieda tiegħu.

Fis-2:33 p.m. il-Kumitat kien sospiż, fuq talba tal-Onor. Bedingfield.

Meta l-Kumitat irriżuma fis-2:41 p.m. iċ-Chairman qal li l-Kumitat kien qabel li l-ġimgħa ta’ wara kellhom isiru żewġ laqgħat, waħda nhar it-Tlieta 26 ta’ Ottubru, u oħra l-Erbgħa 27 ta’ Ottubru.  Għal dawn il-laqgħat kellhom jiġu msejħa sabiex jixhdu s-Sur Paul Apap Bologna u l-Onor. Konrad Mizzi. Il-Kumitat qabel ukoll li l-iskrivana tal-Kumitat tikkomunika mal-assistenta legali tas-Sur Apap Bologna biex jiġi stabbilit jekk kenitx f’pożizzjoni li tattendi għal-laqgħa tal-Kumitat sabiex tassisti lill-klijent tagħha.

Fis-2:42 p.m. il-Kumitat aġġorna għal nhar it-Tlieta 26 ta’ Ottubru 2021 fis-2:00 p.m.

